
Shri Chandrashekhara Sarasvati SuprabhAta Ashtakam

ಶ್ರೀಚಂದ್ರಶೇಖೇಂದ್ರಸರಸ್ವತೀಸುಪ್ರಭಾತಾಷ್ಟಕಂ

ಮಾಯಾ-ತ್ರಿಯಾಮಾಸು ನಿಮೀಲಿತಾಕ್ಷಂ
ಲೋಕ-ತ್ರಿಯಾಮಾಸು ವಿನಿದ್ರಮೇನಂ .

ಲೋಕಸ್ಯ ರೀತ್ಯಾ ಹಿ ನಿಬೋಧಯಾಮಿ
ಸಾಕ್ಷಾದ್ಗುರುಂ ಶ್ರೀಶಶಿ-ಶೇಖರೇಂದ್ರಂ ..

ಪ್ರಾತಸ್ಸರೋಜ-ಕುಸುಮಾನಿ ವಿಹಾಯ ನಿದ್ರಾಂ
ಬಾಲಾರುಣಾತಪ-ಸುವರ್ಣಮಯಾನಿ ನಿತ್ಯಂ .

ಕೂಜನ್ಮರಾಲ-ಕಲ-ಹಂಸರವೈಃ ಸ್ತುವಂತಿ
ಶ್ರೀಚಂದ್ರಶೇಖರ-ಗುರೋ ತವ ಸುಪ್ರಭಾತಂ .. 1..

ಭೃಂಗಾಶ್ಚ ಪೀತ-ಮಧು-ಮತ್ತ-ವಿಲಾಸಿನೀಭಿಃ
ಯುಕ್ತಾಸ್ಸರೋಜ-ವನಜಾತ-ಸುರೇಣು-ಪೀತಾಃ .
ತ್ವಾಂ ಸಂಸ್ತುವಂತಿ ಮಧುರೈಃ ಕಲ-ಗುಂಜನೈಃ ಸ್ವೈಃ
ಶ್ರೀಚಂದ್ರಶೇಖರ-ಗುರೋ ತವ ಸುಪ್ರಭಾತಂ .. 2..

ಏಲಾ-ಲವಂಗ-ನವಮಾಲತಿ-ಮಲ್ಲಿಕಾದ್ಯಾಃ
ಗಂಧೀನಿ ನಿತ್ಯಮಮಲಾನಿ ಲತಾಸ್ಸುಮಾನಿ .

ಅರ್ಚಂತಿ ಪಲ್ಲವ-ಕರೈರ್ವಿನತಾ ಗೃಹೀತ್ವಾ
ಶ್ರೀಚಂದ್ರಶೇಖರ-ಗುರೋ ತವ ಸುಪ್ರಭಾತಂ .. 3..

ತುಭ್ಯಂ ರಸಾಲ-ಕದಲೀ-ಪನಸಾದಿ-ವೃಕ್ಷಾಃ
ಕೂಜದ್ವಿಹಂಗ-ನಿವಹೈರ್ಮಧುರಂ ಸ್ತುವಂತಃ .
ಮಾಧ್ವೀಕ-ಸಂಗ-ಮಧುರಂ ಫಲಮುದ್ವಹಂತಿ
ಶ್ರೀಚಂದ್ರಶೇಖರ-ಗುರೋ ತವ ಸುಪ್ರಭಾತಂ .. 4..

ಕಾವೇರಿ-ವಾರಿ-ಕೃತ-ಮಜ್ಜನ-ಪೂತದೇಹಾಃ
ವೇದಾದಿ-ಮಂತ್ರ-ನಿವಹೈರ್ಮುಖರೀ-ಕೃತಾಶಾಃ .
ವಿಪ್ರಾಸ್ಸ್ತುವಂತಿ ಸತತಂ ನತ-ಮಸ್ತಕಾಸ್ತ್ವಾಂ
ಶ್ರೀಚಂದ್ರಶೇಖರ-ಗುರೋ ತವ ಸುಪ್ರಭಾತಂ .. 5..

ಭಕ್ತಾಶ್ಚ ತೇ ವಿಹಿತ-ಕರ್ಮ-ಚಯಾ ವಿಶುದ್ಧಾಃ
ಭಕ್ತ್ಯಾರ್ಜಿತಾಖಿಲ-ವಿಶಿಷ್ಟ-ಫಲೈಕ-ಹಸ್ತಾಃ .

ತ್ವದ್ದರ್ಶನಾಮಘಹರಾಂ ಪರಿಲಬ್ಧುಕಾಮಾಃ
ಶ್ರೀಚಂದ್ರಶೇಖರಗುರೋ ತವ ಸುಪ್ರಭಾತಂ .. 6..

ಭೂತ್ಯಾ ಸಿತೇನ ವಪುಷಾ ಭುವಿ ಶೈವ-ತತ್ತ್ವಂ
ಶಕ್ತ್ಯಽರ್ಪಿತೇನ ಮನಸಾ ವರ-ಶಾಕ್ತ-ತತ್ತ್ವಂ .

ನಾರಾಯಣೇತಿ ವದತಾ ವದನೇನ ವಿಷ್ಣೋಃ
ತತ್ತ್ವಂ ತ್ವಯಾ ಪ್ರಕಟಿತಂ ತವ ಸುಪ್ರಭಾತಂ .. 7..

ಸ್ವಾಮಿನ್ ಪದಾಬ್ಜ-ಮಧುಪಾ ಇವ ಭಕ್ತ-ಲೋಕಾಃ
ಸೇವಾಂ ವಿಧಾತುಮಧುನಾ ತವ ಜಾಗರೂಕಾಃ .
ಉತ್ತಿಷ್ಠ ಪಂಕಜ-ಪದಾನಿ ನಿಧಾಯ ಭೂಮೌ
ಪೂರ್ವಂ ವದಾಮಿ ವಿನತಸ್ತವ ಸುಪ್ರಭಾತಂ .. 8..

ಇತ್ಯಷ್ಟಕಂ ಶುಭಕರಂ ಕಲಿ-ಕಲ್ಮಷಘ್ನಂ
ಭಕ್ತೇನ ಕೇನಚಿದಹೋ ಪರಿಜಲ್ಪಿತಂ ಚ .

ಉತ್ಥಾಯ ಜಲ್ಪತಿ ನರೋ ವಿನತಃ ಪ್ರಭಾತೇ
ಸನ್ಮಂಗಲಾನಿ ಲಭತೇ ಬಹುಧಾಽತಿಶೀಘ್ರಂ ..

ಇತಿ ಶ್ರೀಚಂದ್ರಶೇಖರೇಂದ್ರ-ಸರಸ್ವತೀ-ಸುಪ್ರಭಾತಾಷ್ಟಕಂ ಸಂಪೂರ್ಣಂ .

